
Maani nunatsinni ikiaroornartumik atuinerup pinaveersaartinneqarnissaanut, 

annikillisinneqarnissaanullu suliniutit suut aallartittariaqarnerigut, matumani aamma 

ikiaroornartumik nunatsinnut eqqussinissaq qanoq pitsaaliussaneripput pillugit, apeqquteqaat 

aallaavigalugu oqallinnissamik siunnersuut 

(Inatsisartunut ilaasortaq Karen Marie Kyed Frederiksen, Demokraatit) 

 

 

Naleqqamiit Karen Marie Kyed Frederiksen, Demokraatineersoq, oqallinnissamik 

saqqummiussineranut qutsavigaarput.  

 

Ikiaroornartumik hashimik atornerluinerup kinguneri atuisumut kisimi tunnganngillat. Meeqqanut, 

ilaqutariinnut, ilinniarnermut suliffimmilu inuunermut sunniuteqarsinnaapput. Taamaattumik 

atornerluineq pinaveersaartittariaqarparput, anngiortumik eqqussuineq akiorlugu, atornerluisullu 

ikiorlugit. 

Aamma uani taasariaqarparput aanngajaarutit assigiinngitsut sakkortuut nunatsinnut 

eqqussorneqartalernerat annertusiartortoq, tassa hårde stoffer, kokainit, hashit syntetisk-iusut 

hashimit naliginnaasumit sakkortunerujussuusut allallu ulorianarsinnaasut, tamakkununngalu 

atuisut amerliartortut.  

 

Ajornartorsiut annertusiartorsinnaanera aarlerinartutut Naleqqamiit isigaarput. 

Takusinnaareerparpummi tarnikkut nappaatillit amerliartortut taakkulu peqqinnissaqarfimmi 

ikiorserneqarnissaannut artorsartugut. Hash-psykoseqartut amerliartorput hashit syntetiskiusut 

aamma pissutigalugit taakkulu aamma ikiorserneqarnissaannut artorsarluta.  

 

Ajornartorsiut imaannaanngitsorujussuuvoq. Siorna 2025-imi imminut toqqussimasut ukiut arfineq 

pingasuni kingullerni aatsaat taamak amerlatigisimapput. 50-it imminut toqussimapput. Pissutsit 

taamaattut akuerisinnaanngilagut.  

Ammasumik eqqartortariaqarpagut. Naalakkersuisut eqqumaffigeqqissaartariaqarpaat 

iliuuseqarlutillu. 

 

Meeqqat aallaavigisariaqarpavut. Inuusuttut hashimik atuinerup ulorianarsinnaanera 

ilisimasariaqarpaat, kisianni paasissutissiineq kisimi naammanngilaq. Meeraq 

toqqissisimanngitsumik peroriartortoq, sumiginnarneqartoq imaluunniit qanigisamini 

atornerluinermik nalaataqartoq siusissukkut ikiorneqartariaqarpoq.  

 



 

Angajoqqaat tapersersorneqassapput, atuarfiit meeqqat atugarliortut malugisinnaallugit 

iliuuseqarsinnaassapput, meeqqallu inuusuttullu sunngiffimminni sammisassaqarlutillu 

toqqissisimanartunik ataatsimoorfeqartariaqarput. 

 

Suliniutit taakku sineriapput tamakkerlugu atuuttariaqarput. Ilaqutariinnut illoqarfinni minnerni 

nunaqarfinnilu najugaqartunut katsorsarneqarnissamut neqeroorutit angujuminaappata, taava 

nuna tamakkerlugu neqeroorutaanera oqaatigisinnaanngilarput.  

Taamaattumik Naalakkersuisut akissuteqarfigisariaqarpaat pitsaaliuinermi neqeroorutit sumi 

atorneqarsinnaanersut, sumilu amigaateqartoqarnersoq. 

 

Naalakkersuisut akissuteqaamminni allapput inuiaqatigiinni aaqqissuussaanermut tunngasumik 

pitsaaliuineq nukittorsarneqartariaqartoq.  

Tamanna nassuerneq pingaaruteqartuuvoq.  

 

Siusissukkut iliuuseqarnerup pingaaruteqassusia periusissiani allaaserineqareersoq nalunngilarput. 

Taava Naalakkersuisut akissuteqartariaqarput apeqqutinut makkununnga:  

Kikkut akisussaaffimmik tigusissappat?  

Neqeroorutit suut nukittorsarneqassappat?  

Meeqqallu ilaqutariillu qaqugu allannguutinik malugisaqarsinnaalissappat? 

 

Anngiortumik eqqussuineq aamma siunnerfilimmik akiorneqartariaqarpoq. Mittarfittaartorneq 

angalasarnerullu allanngoriartornera ilutigalugu ilanngaaserisut nakkutilliinerat 

naleqqussarneqartuaannartariaqarpoq.  

 

Naalakkersuisut ilisimatitsipput ilanngaaserisunut amerlanerusunut atortussanullu 

aningaasaliisoqarsimasoq. Tamanna pitsaasuuvoq, kisianni tamanna imminermini sulisut atortullu 

ullumikkut suliassanut naapertuunnersut qulakkeerinninngilaq. 

 

Taamaattumik mittarfinni, umiarsualivinni allakkatigullu nassiussani nakkutilliinerup qanoq 

ingerlanera nalilersorneqartariaqarpoq.  

Sumi eqqussuisoqarsinnaaneranut aarlerinartut annerpaappat?  

Sumi sulisut ikinnerat nakkutilliinermut ajornartorsiutaava?  

Atortut suut amigaatigineqarpat?  

 

Aamma ilanngaaserisut politiillu akornanni suleqatigiinneq qanoq qulakkeerneqartarpa?  

Sumiiffimmi ataatsimi nakkutilliineq kisiat nukittorsarutsigu, anngiortumik eqqussuisut aqqutinik 

allanik ujartuisinnaapput. 

 

Taamatuttaaq unneqqarilluta oqaatigisariaqarparput killeqarfimmi nakkutilliineq kisimi 

ajornartorsiummik aaqqiisinnaanngitsoq. 



 

Inuusuttoq hashimik atuilereersoq imaluunniit angajoqqaaq atornerluinermit aniguiniartoq 

ilanngaaserisut ikiorsinnaanngilaat. Taakku piaartumik ikiorneqarsinnaasariaqarput, 

pisariaqanngitsunillu aporfissaqartinneqarnatik. 

 

Allorfik pingaarutilimmik suliaqarpoq. Kisianni katsorsartinnissamut periarfissat naammannersut 

oqallisigisariaqarparput.  

Inuit ikiorneqarnissaminnut qanoq sivisutigisumik utaqqisarnersut ilisimasariaqarparput.  

 

Inuusuttut ilaqutariillu pisariaqartitaminnut naleqquttumik ikiorneqarnersut ilisimasariaqarparput. 

Aamma katsorsartereernerullu kingorna qanoq tapersersorneqartarnersut ilisimasariaqarpagut. 

Tamanna illoqarfiit annerit avataanni najugaqartunut immikkut pingaaruteqarpoq. 

 

Hashimik atornerluineq inuup inuunerani ajornartorsiutinut allanut attuumassuteqarsinnapput.  

Taamaattumik tarnikkut atugarissaarneq, ilaqutariit atugarisaat, imigassaq ikiaroornartullu allat 

pillugit suliniutit ataatsimut isiginiartariaqarpavut.  

 

Tamanna isumaqanngilaq inuit tamarmik assigeeqqissaartumik katsorsarneqassasut. Isumaqarpoq 

inuup ajornartorsiutai oqartussaasut neqeroorutillu assigiinngitsut akisussaaffiisa akornanni 

tammartinneqassanngitsut. 

 

Naleqqamiit kissaatigaarput oqallinneq manna aalajangersimasunik pingaarnersiuinernik 

kinguneqassasoq: meeqqat inuusuttullu sineriammi tamarmi siusissukkut pitsaanerusumik 

ikiorneqarnissaat; nunatsinnut eqqussuinerup aqqutai naapertorlugit nakkutilliinerup 

aaqqissuunnissaa; kiisalu atornerluisup ikiorneqarnissamik qinnuteqarnerani katsorsartinneq 

tikinneqarsinnaanissaa. 

 

Taamaattumik Naalakkersuisunut apeqqutiginiarparput:  

Pitsaaliuinermi, nakkutilliinermi katsorsaanermilu pitsanngorsaatit suut aalajangersimasut 

atuutilersinniarpisigit, nunalu tamakkerlugu iluaqutaanersut qanoq malinnaaffiginiarpisigit? 

 

Hashimik atornerluineq annikillisinniarutsigu, angusat inuit ulluinnarni inuuneranni 

takuneqarsinnaasariaqarput. Meeqqat ajornartorsiutaat annertusitinnagit ikiorneqassapput.  

Anngiortumik eqqussuinermut nakkutilliineq allanngoriartornermut malinnaassaaq. Atornerluisullu 

atornerluinermit aniguinissamut piviusumik periarfissaqassapput. 

 

Qujanaq. 

 


